
ABSTRAK 

Kajian ini bertujuan untuk membangunkan model kompetensi guru pengaturcaraan bagi 

meneroka komponen dan elemen yang diperlukan dalam melahirkan guru 

pengaturcaraan yang kompeten. Kajian ini menggunakan kaedah Kajian Reka Bentuk 

dan Pembangunan (DDR) untuk membangunkan model yang terbahagi kepada tiga 

fasa. Fasa pertama melibatkan analisis keperluan menggunakan soal selidik berbentuk 

semi struktur yang diedarkan kepada 45 orang guru yang mengajar bidang 

pengaturcaraan bagi meninjau keperluan dalam membangunkan model kompetensi 

guru. Fasa kedua pula melibatkan proses reka bentuk dan pembangunan model 

kompetensi yang melibatkan 29 orang pakar secara keseluruhan bagi proses pembinaan 

dan pengesahan komponen dan elemen model. Fasa ini juga meliputi proses 

pembangunan model pula menggunakan kaedah Fuzzy Delphi (FDM) bagi 

mendapatkan kesepakatan terhadap komponen dan elemen kompetensi yang 

dipersetujui panel pakar. Fasa terakhir adalah penilaian model yang menggunakan 

kaedah kuantitatif melibatkan 312 orang guru yang mengajar bidang pengaturcaraan di 

sekolah menengah seluruh Malaysia. Dapatan fasa pertama mendapati wujud keperluan 

dalam membangunkan model kompetensi guru pengaturcaraan. Dapatan fasa kedua 

mengemukakan 49 elemen dari tujuh komponen kompetensi utama yang meliputi 

kompetensi pengetahuan kandungan, pedagogi, penyelesaian masalah, kemahiran 

komunikasi, sikap dan kepercayaan, motivasi dan integrasi dengan bidang lain. Hasil 

dapatan fasa ketiga menunjukkan hubungan signifikan yang positif dalam setiap 

komponen model terhadap tahap kompetensi guru. Keseluruhan dapatan bagi kajian 

pembangunan model kompetensi ini memberi implikasi yang positif dan berupaya 

menjadi panduan kepada guru dalam mengenal pasti apakah aspek dan faktor yang 

harus ditekankan untuk menjadi seorang guru pengaturcaraan yang kompeten. 

COMPETENCY MODEL OF PROGRAMMING TEACHER BASED ON 

MALAYSIA EDUCATION SYSTEM 

ABSTRACT 

The purpose of this study was to develop a programming teacher competency model to 

explore the components and elements needed in producing competent programming 

teachers. This study used the Design and Development Research (DDR) method 

consisting of three phases. In the first phase, a needs analysis was carried out through a 

semi-structured survey involving 45 programming teachers to evaluate the needs in 

developing such a competency model. The second phase involved the design and 

development of the competency model involving 29 experts for the development and 

validation of components and elements of the model. In addition, the Fuzzy Delphi 

Method (FDM) was used to determine the consensus of experts with regard to the 

components and elements of the proposed competency model. The final phase is a 

model evaluation using quantitative methods involving 312 programming teachers in 

secondary schools throughout Malaysia. The finding of the first phase showed that there 

was an urgent need to have such a competency model. From the second phase of the 

study, seven competency complements were identified consisting of 49 elements, such 

as content knowledge, pedagogical knowledge, problem solving, communication skill, 

attitude and belief, motivation, and integration in other fields. The results of the third 

phase showed positive correlation in each component of the model to the level of teacher 

competence. Overall, this study suggests that such a competency model of programming 

teachers will be able to serve as guidelines for the development of such teachers by 

highlighting all the important teaching aspects that they should possess to help students 

learn programming more efficaciously. 

BAB 1  

 

 

 

 

PENGENALAN 

 

 

 

 

1.1 Pengenalan 

Perkembangan sains komputer semakin rancak berkembang sejajar dengan 

perkembangan arus pemodenan globalisasi. Perkembangan penggunaan sains komputer 

dalam kalangan masyarakat Malaysia adalah suatu yang positif kerana telah 

menggalakkan semua lapisan masyarakat berlumba-lumba untuk melengkapkan diri 

dengan ilmu ini.  Kemajuan  ini telah memberikan kesan yang baik kepada bidang 

pendidikan terutama dalam bidang pengajaran dan pembelajaran. Pelbagai teknologi 

boleh diaplikasi bagi meningkatkan proses pembelajaran dari tahap pendidikan sekolah 

rendah hingga ke tahap lebih tinggi iaitu universiti. Cabaran dunia pendidikan dalam 

meneroka dan mengaplikasi sains komputer melalui pendekatan yang berkesan telah 

membawa para pengajar dan pelajar mengenali sesuatu pengetahuan dan seterusnya 

mempraktikkannya mengikut kesesuaian sesuatu bidang. 

Sains Komputer adalah satu disiplin yang muda dan dianggap baru oleh 

sesetengah pengkaji. Selaras dengan kurikulum abad ke 21, Kementerian Pendidikan 

Malaysia (KPM) menjadikan pembelajaran berasaskan komputer sebagai agenda dalam 

usaha memartabatkan pendidikan ke arah kecemerlangan (Kementerian Pendidikan 

Malaysia, 2013). Gabungan teknologi komputer dan sains diikuti pemerolehan 

peralatan dan perisian telah mendorong penggunaan teknologi maklumat dalam semua 

bidang termasuk pendidikan. 

Bidang komputeran dalam kurikulum terbahagi kepada tiga cabang yang agak 

berbeza yakni: (a) menggunakan komputer sebagai alat untuk mengajar, (b) 

menggunakan komputer sebagai alat untuk melakukan kerja asas, dan (c) komputeran 

sebagai satu disiplin tersendiri (termasuklah sains komputer dan pengaturcaraan). 

Kajian ini akan menyingkap lebih lanjut mengenai cabang yang ketiga iaitu komputeran 

sebagai satu disiplin yakni bidang pengaturcaraan.  

Pengaturcaraan adalah satu proses yang membawa rumusan masalah 

pengkomputeran kepada program komputer yang boleh dilaksanakan. Pengaturcaraan 

melibatkan aktiviti-aktiviti yang kompleks seperti menganalisis, membangunkan 

kefahaman, menghasilkan algoritma, pengesahan algoritma termasuk ketepatannya dan 

pelaksanaan algoritma. Pengekodan pula ditulis dalam satu atau lebih banyak jenis 

bahasa pengaturcaraan yang bertujuan untuk melakukan tugas khusus atau 

menyelesaikan masalah yang diberikan. Ilmu pengaturcaraan juga melibatkan 

kefahaman tentang pelbagai konsep. Konsep asas mengenai prinsip pengaturcaraan 

adalah antara jenis maklumat yang sukar diajar (Ala-mutka, Lahtinen, & Ala-mutka, 

2005; Biju, 2013a; Govender & Govender, 2012; Kafai & Burke, 2013; Krpan, 

Mladenovic, & Rosic, 2015; Natalya, Marina, Sabina, & Kateryna, 2017; Olsson & 

Mozelius, 2015). Konsep pengaturcaraan yang berlainan dengan mata pelajaran yang 

lain menyumbang kepada kesukaran dalam mendalami bidang ini. Walau bagaimana 

pun, pelbagai usaha serta strategi giat dijalankan bagi mengatasi masalah yang berlaku 

di dalam pendidikan pengaturcaraan dalam konteks pelajar dan guru.  

1.2 Latar Belakang Kajian 

Pengaturcaraan adalah subjek yang menarik dalam kurikulum pendidikan. Kesedaran 

terhadap kepentingan mempelajari bidang pengaturcaraan semakin meningkat dalam 

kalangan pendidik dan jurang ini perlu diisi dengan mendorong revolusi baru dengan 

mengajar pelajar bagaimana untuk memberi mereka kemahiran dalam jangka masa 

panjang. Terdapat satu kecenderungan di luar negara yang menunjukkan bahawa 

pelajar-pelajar lebih berminat untuk mendaftar dalam mata pelajaran yang berkaitan 

sains komputer berbanding lain-lain mata pelajaran sains tradisional (Stephenson, Gal-

ezer, & Phillips, 2008). Dapatan tersebut menunjukkan kesan positif dalam pemilihan 

bidang aliran sains komputer yang menarik lebih ramai pelajar untuk mendaftar dalam 

kursus ini dan menggalakkan mereka untuk mengambil bahagian dalam kerjaya 

berkaitan sains komputer yang di masa hadapan. 

Dalam dasawarsa ini perkembangan pendidikan pengaturcaraan semakin pesat 

berkembang. Kepentingan pengaturcaraan mula disedari oleh pihak yang 

bertanggungjawab dan diberikan perhatian. Negara besar seperti England telah 

menjadikan pengaturcaraan komputer sebagai mata pelajaran wajib di sekolah bagi 

semua peringkat sejak September 2014. Menurut garis panduan kurikulum mereka, 

pelajar akan belajar koding bermula dengan memahami algoritma yang mudah untuk 

menggunakan bahasa pengaturcaraan bagi tujuan menyelesaikan masalah 

pengkomputeran. Menurut satu badan bukan kerajaan yang menyokong usaha 

memartabatkan sains komputer di sekolah iaitu Code.org, negeri Chicago dan New 

York telah mendedahkan rancangan untuk menjadikan sains komputer subjek teras 

sekolah. Manakala Wisconsin dan Alabama telah mengumumkan kursus sains 

komputer diambil sebagai syarat memenuhi keperluan bagi pengijazahan bidang 

matematik. Ini menyebabkan Amerika Syarikat dapat mengembangkan pengajaran 

pengaturcaraan dan telah berjaya meletakkan mata pelajaran sains komputer seiring 

dengan mata pelajaran lain dalam kurikulum sekolah mereka.  

Malaysia juga tidak ketinggalan mengambil peluang mendalami ilmu yang 

mencabar ini. Kepentingan pengaturcaraan boleh dilihat melalui usaha 

memperkenalkan program dan kursus yang memasukkan topik pengaturcaraan bermula 

dari sekolah rendah, sekolah menengah sehingga peringkat pendidikan yang lebih tinggi 

yakni di kolej dan universiti. Pada peringkat kolej dan universiti, program teknologi 

maklumat dan sains komputer adalah antara program yang menyediakan kursus 

pengaturcaraan secara mendalam. Universiti Malaya adalah universiti pertama yang 

menawarkan program sains komputer akademik, iaitu Diploma Sains Komputer yang 

diperkenalkan pada tahun 1974 (Bakri & Willett, 2011)  dan program ijazah tinggi yang 

pertama ditawarkan di institusi yang sama pada tahun 1985. Sejak itu jabatan sains 

komputer telah ditubuhkan pada semua universiti di negara ini dengan pembiayaan 

kerajaan penyelidikan akademik bermula pada tahun 1996 (Bakri & Willett, 2011).  



5 

 

Di peringkat sekolah menengah pula, kurikulum pengaturcaraan diperkenalkan 

pada 2004 dalam mata pelajaran Information, Communication and Technology (ICT) 

(Kementerian Pendidikan Malaysia, 2006)  sebagai mata pelajaran elektif.  Topik 

pengaturcaraan pada mulanya dimasukkan dalam sukatan pelajaran ICT bagi tingkatan 

lima mengenai konsep asas pengaturcaraan.  Kini, mata pelajaran sains komputer telah 

dimasukkan ke dalam kurikulum sekolah menengah bagi tingkatan 1 dan tingkatan 4. 

Menurut ucapan Perdana Menteri Malaysia (The star, 2016), sukatan pendidikan 

Malaysia akan mendapat mata pelajaran baru yang berasaskan sains iaitu mata pelajaran 

Computational Thinking bagi pelajar tingkatan 1 dan mata pelajaran sains komputer 

untuk sekolah menengah tingkatan 4. Perlaksanaan sukatan mata pelajaran baru ini akan 

bermula awal tahun 2017. Menurut ketua eksekutif  Malaysian Digital Economy 

Corporation (MDEC) pula, mata pelajaran sains komputer akan mengandungi bidang 

pengaturcaraan yang akan menggalakkan proses pemikiran kognitif dan pemikiran aras 

tinggi para pelajar. Beliau turut menegaskan bahawa sains komputer atau 

pengaturcaraan amat penting dalam membina kemahiran berfikir tahap tinggi 

(Malaymailonline, 2016). 

Sukatan pelajaran Komputeran (Computing) bagi tingkatan enam juga 

menawarkan topik pengaturcaraan dengan lebih terperinci untuk meningkatkan 

pengajaran dan orientasi pembelajaran tingkatan enam supaya selaras dengan orientasi 

pengajaran dan pembelajaran di kolej dan universiti. Mata pelajaran ini menekankan 

sistematik pemikiran, penyelesaian masalah dan lain-lain kemahiran insaniah yang 

berkaitan. Latihan- latihan yang lebih praktikal diberi membolehkan pelajar menguasai 

konsep dan kemahiran secara berkesan dan menjadi kompeten, kreatif dan kritis dalam 

bidang ICT.  


